
Hoei-djin oesap-oesap kapalanja, samantara matanja mengintjer ka roemahnja Bong-loan, sekali poen sabenarnja ia tida dapet liat laen dari gelap-goelita. Tapi koetika itoe, dengen koenjoeng-koenjoeng koepingnja dapet denger soeara orang sasenggoekan, hingga dengen mendadak hatinja djadi tergeter dengen pengrasahan takoet.

„Siapa itoe?" tanja ia kamoedian, samantara kakinja telah bersediah boeat berlompat masoek kalem roemah.

Soeara sasenggoekan itoe lantas brenti, kamoedian terdenger satoe soeara sember mendjawab :

„Saia, Ko Hoei-djin."

„Bong-loan ?"

„Ja."

Hatinja Hosajin lantas djadi berdebar-debar. Sasoeda berdiam samantara lamanja laloe ia menanja lagi:

„Apa loe jang menangis ?"

Bong-loan tida mendjawab.

„Kanapa loe maen gelap-gelapan di sini?" tanja poelah Hoei-djin, seraja djalan mengamperi.

„Saia katakoetan di dalem,"

„Kanapa ?"

„Entjim pergi ka pasar malem, saia ditinggal sendirian."

Si Tima ka mana? Kanapa loe engga maoe panggil dia boeat temanin ?"

